
প্রান্তরের তরুকুল, মহীধ্র শেখর

গৃধ্র পক্ষীকুলে। শিবাকুল বসি কেহ

অগ্রপদ ভরে, গুরু ভোজনের কষ্টে

রক্তাক্ত বদন হতে বারি কার জিহ্বা,

শ্বাসে বায়ু, ফুলাইয়া কথঞ্চিত মরি,

স্ফীত সে উদর! কেহ হাঁফাইছে পড়ি

ভূমে লুঠাইয়া জিহ্বা। নূতন ক্ষুধায়

কেহবা ছিড়িছে মাংস পদে ধার শব,

ক্ষণ ক্ষণ ঊর্দ্ধশ্বাসে বিকট চীৎকারে

আকুলিয়া দিক, মন উদাস করিয়া।

বীরগণ যাহাদের তেজস্বী মানস

বিমুগ্ধ না হতো কভু অপ্সরীগণের

প্রেম আলিঙ্গনে, এবে বিগলিত মরি

যেন বসুধার প্রেমে, গৃধ্রপক্ষীগণ

অধর চুম্বনে লভে অনন্ত বিরাম।

রথীকুল হতগর্ব্ব সাক্ষীর স্বরূপ,

ভগ্নচূড় রথ কত যায় গড়াগড়ি।

কলঙ্কিত কালরক্তে ছিটাইয়া ভূমে

পড়িয়া রয়েছে কত বীর আভরণ;

যেন অপযশ নিজ ফেলি পলায়েছে,

পলাইত সেনাকুল। শিথিল চিবুক,

পড়িয়া আড়ষ্ট পদে প্রখর তুরঙ্গ,

